
GOUVÈNÈ CUOMO ANONSE ETA NEW YORK SOUMÈT PWOPOZISYON POU 

DEFI EDIKASYON JÈN TIMOUN AVÈK LAJAN PWOGRAM RACE-TO-THE-TOP 
 
Pwopozisyon Sibvansyon 100 Milyon Dola Te Deziyen pou Amelyore Edikasyon Jèn Timoun, 

epi pou Elimine Diferans nan Rannman Elèv yo 
 
Jodi a, Gouvènè Andrew M. Cuomo te anonse Eta New York soumèt yon pwopozisyon 
sibvansyon 100 milyon nan lajan Early Learning Challenge (Defi nan Edikasyon Jèn Timoun) ba 
gouvènman federal la kòm pati konpetisyon pwogram Race to the Top toupatou nan peyi a.  
 
Pou kounye a, 44% elèv klas twazyèm ane New York pa satisfè prensip lekti eta a. Rechèch yo 
montre kijan envestisman nan edikasyon jèn timoun kapab pwodui 7 dola nan rannman pou chak 
1 dola ki depanse nan eta a, epitou yon bon kalite edikasyon jèn timoun kapab ede redui povrete 
nan kominote defavorize yo.  Nan twa (3) efò k ap fèt yo, pwopozisyon konpetitif New York la 
deziyen pou ogmante kantite bon kalite pwogram edikasyon jèn timoun, pou bay pwofesè yo 
zouti yo bezwen pou konprann pwen fò ak pwen fèb elèv yo, pou ede paran yo patisipe nan 
edikasyon pitit yo, epitou pou amelyore kalite anplwaye ki responsab pou edikasyon jèn timoun yo. 
 
Pwopozisyon pou defi a deziyen pou elimine diferans nan rannman pami elèv New York yo avèk 
itilizasyon yon seri efò transfòmasyon k ap amelyore pwogram edikasyon jèn timoun toupatou 
nan eta a, epitou pou asire timoun New York yo jwenn preparasyon yo bezwen pou yo gen siksè 
nan lekòl primè ak pidevan.  
 
Gouvènè Cuomo di konsa, “Yon bon edikasyon pou jèn timoun ap bay timoun nou yo baz yo 
bezwen pou yo gen siksè nan salklas la, epitou pou yo pare pou kolèj ak pou karyè yo pidevan. 
Siksè elèv yo nan tout nivo klas yo souvan depannde kalite edikasyon jèn timoun yo, epitou 
pwopozisyon pou defi sa a montre kijan Eta New York pran angajman pou asire pwogram 
edikasyon jèn timoun nou yo tonbe nan pami sa ki pi bon yo nan peyi a. Avansman eta nou an 
pidevan depannde sistèm edikasyon enpòtan ki bay elèv nou yo zouti yo bezwen pou yo gen 
siksè, epitou ki fòme anplwaye yo pou demen.” 
 
Biwo Gouvènè Cuomo, ansanm avèk Biwo Eta New York pou Sèvis Timoun ak Fanmi, ak 
Konsèy Konsiltatif Edikasyon Jèn Timoun, te rasanble pwopozisyon an avèk bon jan 
kolaborasyon pami ajans eta yo, tankou Depatman Edikasyon Eta, Depatman Sante, ak Biwo 
Sante Mantal. 
 
QUALITYStarsNY 

Avèk apwobasyon sibvansyon pou pwopozisyon solisyon an, New York pral itilize 
QUALITYStarsNY (QSNY), yon zouti ki klase pwogram edikasyon jèn timoun selon fason yo 
satisfè prensip komen yo. Avèk QSNY, pwofesè yo pral jwenn remak enpòtan pou amelyore 
pèfòmans yo. Klasman yo ap bay paran yo dwa tou pou yo konnen konsomatè yo lè y ap chwazi 
pwogram pou pitit yo.  
 
Zouti Preparasyon pou Klas Matènèl 
 
Pou prepare elèv yo pou lekòl primè, epitou pou mete yo sou chimen pou yo gen siksè bonè, 
sibvansyon pou defi a pral bay bourad lajan pou kreyasyon yon Zouti Preparasyon pou Klas 
Matènèl (KRT) toupatou nan eta a pou bay enfòmasyon sou enstriksyon pwofesè yo, epitou pou 
ede paran yo patisipe nan devlopman pitit yo. KRT deziyen pou sispann diferans nan siksè elèv 
yo anvan li kòmanse. Pou fè sa, l ap ede pwofesè yo konprann kote elèv yo gen pwen fò ak pwen 
fèb nan moman y ap kòmanse lekòl. Prèv ki sòt nan lòt eta yo montre kijan itilizasyon kalite 
pwogram sa a te ede redui diferans nan siksè elèv yo pami elèv ki nan diferan gwoup sosyo-
ekonomik ak gwoup etnik. Pou lekòl yo, KRT ap konsantre sou matyè enstriksyon an, epitou l ap 
ede mezire pwogrè elèv yo. Pou paran yo, l ap bay enfòmasyon, epi l ap angaje yo nan sipòte 
edikasyon ak devlopman pitit yo. Konsèy Administrasyon Regents Eta New York te apwouve 
itilizasyon zouti a, epi 29 lòt eta deja gen pwogram anplas ki sanble avèk pwogram nan.  
 
New York Works for Children  
 
Sibvansyon pou pwopozisyon pou defi a pral amelyore kalite anplwaye ki responsab pou 
edikasyon jèn timoun. Pou fè sa, l ap lanse pwogram New York Works for Children pou prepare 
pwofesè yo, epitou pou asire edikatè yo gen konpetans yo bezwen pou yo gen siksè. Pwogram 
nan ap asire founisè edikasyon jèn timoun toupatou nan eta a jwenn resous pou devlopman 
pwofesyonèl ak sipò ki deziyen pou satisfè bezwen yo. Answit, sibvansyon pral bay bourad lajan 
pou kreyasyon yon rejis anplwaye pou pi byen konprann kalifikasyon fòmasyon yo ak bezwen 
edikatè jèn timoun yo. 
 
Prezantasyon Sibvansyon Early Learning Challenge  
 
Nan dat 15 me 2011, Sekretè Edikasyon Etazini, Arne Duncan ak Sekretè Sante ak Sèvis Sosyal 
Etazini, Kathleen Sebelius, te anonse Race to the Top - Early Learning Challenge, yon nouvo 
konpetisyon pou jwenn sibvansyon 500 milyon dola nan nivo eta a. Konpetisyon an deziyen pou 
ankouraje eta yo pou yo amelyore fason pou jwenn bon kalite pwogram edikasyon jèn timoun 
pou timoun ki nan fanmi ki pa touche ase lajan ak pou timoun defavorize yo, pou fè plan sistèm 
entegre ak transparan ki amonize pwogram swen ak edikasyon jèn timoun yo, pou ankouraje 
fòmasyon ak sipò pou anplwaye ki responsab pou edikasyon jèn timoun, pou kreye bon sistèm 
evalyasyon pou note ak divilge pratik efikas ak pwogram ki gen siksè yo, epitou pou ede paran 
yo pran desizyon reflechi konsènan swen pou pitit yo.  
 
New York se youn pami kat (4) eta (ansanm avèk California, Florida, ak Texas) ki kalifye pou 
resevwa jiska 100 milyon dola, pi gran kategori sibvansyon ki disponib. Sa baze sou 
kontribisyon Eta a nan popilasyon nasyonal timoun ki gen laj ant lè yo fèt ak senk (5) ane ki nan 
fanmi ki pa touche ase lajan yo. Y ap bay rekonpans nan fen mwa Desanm 2011. 

Nan mwa jen 2010, New York te jwenn yon rekonpans ki vo prèske 700 milyon dola nan 
dezyèm seri konpetisyon orijinal Race to the Top ki te rezève yon 4 milya dola pou eta yo pou 
amelyore rezilta edikasyon elèv yo depi nan klas matènèl pou rive nan kolèj. Konpetisyon an te 
konsantre sou prensip ak evalyasyon premye klas, pou asire gen pwofesè ki efikas ak kalifye pou 
tout elèv yo, pou itilize bon jan sistèm done, epitou pou amelyore lekòl ki gen pi piti pèfòmans 
yo nan eta a.  

